
Ад аўтараў
Паважаныя дзевяцікласнікі! У гэтым годзе вы пачняце вывучэнне гісторыі На-

вейшага часу. Яна ахоплівае перыяд з моманту заканчэння Першай сусветнай вайны 
ў 1918 г. да цяперашняга часу. Гэтая эпоха насычана падзеямі, якія карэнным чынам 
змянілі аблічча свету і шмат у чым вызначылі сучаснае сусветнае развіццё.

Вучэбны дапаможнік складаецца з дзвюх частак, якія адпавядаюць двум асноўным 
перыядам навейшай гісторыі. Кожная частка пачынаецца з параграфа, у якім даецца 
агульнае ўяўленне аб асноўных напрамках развіцця свету ў міжваенны перыяд і пасля 
Другой сусветнай вайны.

У пачатку кожнага параграфа размешчана рубрыка «Успомніце». У ёй акцэнту-
ецца ўвага на тых пытаннях, веданне якіх неабходна для лепшага разумення новага 
вучэбнага матэрыялу. Працуючы з тэкстам, звяртайцеся да ілюстрацый і картасхем, 
якія дапаўняюць і канкрэтызуюць яго змест. Матэрыял рубрыкі «Гістарычны партрэт» 
дазволіць вам азнаёміцца з лёсамі і поглядамі актыўных удзельнікаў гістарычных па-
дзей. Вывучэнне гісторыі немагчыма без аналізу гістарычных крыніц. Яны пададзены 
ў рубрыцы «Гістарычны дакумент».

Асноўныя даты, імёны, паняцці выдзелены тлустым курсівам. Інфармацыя, якая 
таксама патрабуе асаблівай увагі, вылучана светлым курсівам.

Заданні для самастойнага даследавання дапамогуць вам лепш разабрацца ў гіста-
рычных падзеях. Выконваючы такія заданні, вы зможаце навучыцца шукаць інфар-
мацыю, аналізаваць і ацэньваць яе якасць і надзейнасць. У выніку пашырацца веды 
пра перыяд, што вывучаецца, палепшацца навыкі работы з інфармацыяй. Завяршаюць 
параграф пытанні і заданні, якія дапамогуць лепш зразумець і засвоіць вучэбны ма-
тэрыял. У рубрыцы «Прапануем абмеркаваць» пададзены праблемныя пытанні, што 
не маюць адзінага слушнага адказу. У ходзе абмеркавання гэтых пытанняў вы зможа-
це выказаць свой пункт гледжання, пацвердзіць яго аргументамі.

У канцы вучэбнага дапаможніка размешчаны гістарычны слоўнік, храналагічная 
табліца найбольш важных падзей гісторыі Навейшага часу і спіс літаратуры, да якой 
вы можаце звярнуцца для таго, каб глыбей вывучыць тэму, што вас зацікавіла. Дадат
ковы матэрыял размешчаны на электронным адукацыйным рэсурсе «Сусветная 
гісторыя Навейшага часу. 9 клас» (нацыянальны адукацыйны партал http://e-vedy.
adu.by).

Жадаем поспехаў!

Умоўныя абазначэнні

Успомніце

Заданні для самастойнага даследавання

Пытанні і заданні да тэксту параграфа

Гістарычны партрэт

Гістарычны дакумент

Прапануем абмеркаваць

Дакументальныя матэрыялы электроннага адукацыйнага рэсурсу 
«Сусветная гісторыя Навейшага часу», размешчанага на нацыянальным 
адукацыйным партале http://e-vedy.adu.by (унізе пазначаны нумар 
дакумента)

№ 1

1. Якія перыяды сусветнай гісторыі вы вывучалі ў папярэдніх класах? 2. Ахарактарызуй­
це змест і наступствы прамысловай рэвалюцыі. 3. Чаму пачалася Першая сусветная 
вайна?

ХХ  ст. складае асаблівую эпоху сусветнай гісторыі. Гэта эпоха характарызуецца 
імклівым развіццём усіх сфер жыцця чалавека і грамадства. На вачах трох пакален-
няў адбыліся надзвычайныя перамены. Працэс развіцця асобных цывілізацый і рэ-
гіёнаў набываў усё болей агульных рыс. Людзі ўпершыню па-сапраўднаму сталі 
ўсведамляць, у якім узаемазалежным і крохкім свеце яны жывуць. Стагоддзе раз-
віцця розуму і навукі было таксама стагоддзем войнаў, рэвалюцый і сацыяльных 
узрушэнняў.

Паняцце «навейшая гісторыя» і яе перыядызацыя. «Навейшая гісторыя», або «гіс-
торыя Навейшага часу», цяпер разглядаецца як пераход ад індустрыяльнага грамадства 
да постіндустрыяльнай інфармацыйнай эпохі. Гэты складаны і супярэчлівы працэс 
ахоплівае амаль усё ХХ ст. і пачатак XXI ст.

Межавой падзеяй паміж новай і навейшай гісторыяй стала Першая сусветная 
вайна. Яна была яскравай праявай крызісу еўрапейскай цывілізацыі.

У гісторыі Навейшага часу можна вылучыць два адносна самастойныя перыяды. 
Першы ахоплівае 1918—1945 гг. Гэта перыяд уздыму рэвалюцыйных рухаў у Еўропе 
і нацыянальна-вызваленчай барацьбы ў краінах Азіі і Афрыкі. Адначасова абвастры-
ліся супярэчнасці паміж найбуйнейшымі дзяржавамі свету, што прывяло да самай 
разбуральнай у гісторыі чалавецтва сусветнай вайны 1939—1945 гг.

Другі перыяд пачынаецца з 1945 г., пасля заканчэння Другой сусветнай вайны. Ён 
характарызуецца супрацьстаяннем дзвюх звышдзяржаў — ​ЗША і СССР, капіталі
стычных і сацыялістычных краін. Прамога сутыкнення паміж імі, на шчасце, не адбы
лося. Аднак маштабнае супрацьстаянне завяршылася распадам СССР і таго сусвет-
нага парадку, які склаўся ў выніку Другой сусветнай вайны. Пачаўся працэс пашы-
рэння на ўвесь свет эканамічнай, палітычнай і  культурнай інтэграцыі, г. зн. 
збліжэння, аб’яднання і ўзаемазалежнасці асобных краін і рэгіёнаў. Гэты працэс 

Частка I. �СУСВЕТНАЯ ГІСТОРЫЯ 
НАВЕЙШАГА ЧАСУ 
1918—1945 гг.

Частка I. �Сусветная гісторыя Навейшага часу: 1918—1945 гг.

атрымаў назву глабалізацыі. Актыўную і ключавую ролю ў ім адыгрывалі і працягваюць 
адыгрываць ЗША і іншыя краіны Захаду.

Краіны Захаду: асноўныя тэндэнцыі развіцця. У першай палове ХХ ст. Заходняя 
Еўропа і ЗША былі ахоплены імклівай індустрыялізацыяй. Дзякуючы дасягненням 
навукі вырашальнае значэнне ў эканоміцы сталі мець новыя тэхналогіі і тэхніка.

Найбуйнейшыя краіны свету ўступілі ў перыяд індустрыяльнага грамадства. Ня
гледзячы на нацыянальныя адрозненні, у іх гістарычным развіцці можна вылучыць 
агульныя рысы. Гэта перш за ўсё перавага прамысловай прадукцыі ў агульным нацы-
янальным даходзе; фарміраванне адносна ўстойлівай палітычнай сістэмы; станаўлен-
не палітычных арганізацый і грамадскіх рухаў, незалежных ад дзяржаўнага апарату; 
бесперапыннае павелічэнне долі гарадскіх жыхароў; адносна высокі ўзровень 
пісьменнасці насельніцтва.

На мяжы ХІХ—XХ стст. развітыя краіны свету ўступілі ў эпоху імперыялізму. 
Дзяржава паступова станавілася актыўным удзельнікам і рэгулятарам эканамічнага 
жыцця. Яна рашуча праводзіла пратэкцыянісцкую палітыку, вяла гандлёвыя войны, 
выступала сузаснавальніцай гандлёвых кампаній і найбуйнейшым заказчыкам у галі-
не ўзбраенняў.

Узрастанню ролі дзяржавы ў грамадстве спрыялі новыя міжнародныя эканамічныя 
сувязі, а таксама рост напружанасці ў свеце, з’яўленне тэндэнцыі да мілітарызацыі 
эканомікі, гонка ўзбраенняў. Захавалася і нават узмацнілася нераўнамернасць развіц-
ця асобных дзяржаў. Такія краіны, як ЗША, Германія або Японія, дзе параўнальна 
нядаўна склаліся нацыянальныя дзяржавы, развіваліся хуткімі тэмпамі і імкнуліся да 
новага перадзелу свету.

Наступствы Першай сусветнай вайны. Да 1914 г. Еўропа была палітычным 
і культурным цэнтрам свету, месцам канцэнтрацыі ваеннай і фінансавай магут

Канвеерная вытворчасць на 
заводзе Форда. У 1913 г. Г. Форд 
запусціў першы ў свеце 
аўтамабільны зборачны канвеер, 
што прывяло да павышэння 
эфектыўнасці вытворчасці



7

§ 1. Свет пасля вайны

насці. Гэта параўнальна невялікая частка свету кіравала велізарнымі калані-
яльнымі імперыямі. Капіталізм быў пераважнай эканамічнай сістэмай. У ас-
ноўных краінах Захаду развіваліся дэмакратыя і парламенцкія ўстановы. І ўсё 
гэта раптоўна разбурылася з пачаткам сусветнага канфлікту. Глабальнае сутык
ненне абвясціла аб пачатку перыяду, які ўвайшоў у гісторыю пад назвай «эпо-
хі насілля».

Сусветная вайна прывяла да велізарных людскіх і матэрыяльных страт. Людзі, 
якія перажылі нягоды і бедствы вайны, заслужана спадзяваліся на лепшае і больш 
справядлівае ўладкаванне свету. Аднак неўзабаве іх ілюзіі развеяліся.

Пераможцы, якія сабраліся на Парыжскай мірнай канферэнцыі 1919—1920 гг., 
не змаглі забяспечыць народам устойлівы мір. Падпісаныя дагаворы выклікалі крыў-
ду і абурэнне, асабліва ў Германіі і Італіі, спрыялі як эканамічнай дэпрэсіі 1930-х гг., 
так і выспяванню перадумоў для новай сусветнай вайны. Міжнародная арганізацыя 
Ліга Нацый, створаная дзяржавамі-пераможцамі для прадухілення ваенных канфлік-
таў, не мела ні дастатковай сілы, ні падтрымкі для таго, каб гарантаваць мір і бяспеку 
ў неспакойныя 1930-я гг.

У пасляваенныя гады ў Заходняй Еўропе ўзнік фашысцкі рух. Спачатку фашызм 
перамог у Італіі. Але найбольш радыкальная разнавіднасць гэтай ідэалогіі — ​нацыя-
нал-сацыялізм — замацавалася ў Германіі. Насельніцтва гэтай краіны, прыніжанае 
і абражанае артыкуламі Версальскага мірнага дагавора, даверыла сваю будучыню 
палітычным авантурыстам. Другая сусветная вайна, якая пачалася як вайна імперыя
лістычная, стала найбольш яскравай праявай крызісу індустрыяльнага грамадства 
і ў цэлым заходняй цывілізацыі.

Сусветны эканамічны крызіс. Пасля Першай сусветнай вайны заходнія дзяржавы 
сутыкнуліся са мноствам складаных праблем. Але ніводная з іх не была такой цяжкай, 

Дэманстрацыя ў г. Лоўстафт 
(Англія) у падтрымку выбарчага 

права жанчын. 1914 г. У гады 
вайны ў Вялікабрытаніі ўпершыню 

пачалося масавае выкарыстанне 
жаночай працы, што вымусіла 

парламент у 1918 г. прыняць 
закон, які надзяліў жанчын правам 

голасу

як Вялікая дэпрэсія, якая пачалася з краху на Нью-Ёркскай біржы ў кастрычніку 1929 г. 
Гэта быў самы глыбокі і самы разбуральны па сваіх наступствах эканамічны крызіс.

Эканоміка была адкінута да ўзроўню пачатку ХХ ст. Захад выпрабаваў некалькі 
варыянтаў выйсця з крызісу. ЗША рашуча адмовіліся ад эканамічнага лібералізму 
і пачалі праводзіць новы курс, адкрыўшы шлях дзяржаўнаму ўдзелу ў эканоміцы. Па 
аналагічным шляху, хоць і не так паслядоўна, пайшла Вялікабрытанія. Францыя пра-
вяла цэлую серыю прагрэсіўных рэформаў, але палітычная нестабільнасць замінала 
эканамічнаму ўздыму. Асноўныя краіны Захаду з рознай хуткасцю і ў рознай ступені 
выйшлі з дэпрэсіі, аднак поўнае аднаўленне эканомікі так і не было дасягнута да Дру-
гой сусветнай вайны. У адрозненне ад фашысцкіх рэжымаў заходнія дэмакратыі здо-
лелі выйсці з крызісу, захаваўшы свае дэмакратычныя заваёвы.

Расія. У стомленай ад вайны Расіі ў 1917 г. спачатку адбылася буржуазна-дэма
кратычная рэвалюцыя, а затым сацыялістычная. У выніку на карце свету замест раз-
буранай Расійскай імперыі з’явілася новая дзяржава — ​Саюз Савецкіх Сацыялістычных 
Рэспублік (СССР), альбо Савецкі Саюз. Савецкая мадэль мадэрнізацыі стала варыянтам 
развіцця, альтэрнатыўным тым, што рэалізоўвалі заходнія дэмакратыі і фашысцкія 
рэжымы. Ажыццёўленая за кошт унутраных рэсурсаў індустрыялізацыя дазволіла 
СССР выйсці на адзін узровень з развітымі краінамі свету і выстаяць у самай крова-
пралітнай вайне супраць фашысцкай Германіі і яе саюзнікаў.

Для Беларусі гэта быў перыяд нацыянальнага і культурнага ўздыму, афармлення 
і стварэння беларускай савецкай дзяржаўнасці. Да пачатку Другой сусветнай вайны 
БССР у складзе Савецкага Саюза ператварылася ў аграрна-індустрыяльную рэспуб-
ліку з дастаткова вялікай доляй пісьменнага насельніцтва. Найважнейшай падзеяй 
стала ўз’яднанне Заходняй Беларусі з БССР у 1939 г. Пасля нападу фашысцкай Гер-
маніі на Савецкі Саюз народ Беларусі ўзяў актыўны ўдзел у барацьбе з нямецка-фа-
шысцкім агрэсарам.

Помнік Вялікай дэпрэсіі.  
Вашынгтон (ЗША)

§ 1. Свет пасля вайны

За межамі еўрапейскага свету. У першай палове ХХ ст. краіны Усходу і Лацінскай 
Амерыкі сталі арэнай дэмакратычных і нацыянальна-вызваленчых рэвалюцый і рухаў. 
У Мексіцы, Кітаі і Турцыі ўсталяваўся рэспубліканскі лад.

У многіх калоніях і паўкалоніях еўрапейскіх дзяржаў узмацнілася барацьба за на-
цыянальную незалежнасць. Аднак найбольшага ўздыму нацыянальна-вызваленчыя рухі 
дасягнулі пасля Другой сусветнай вайны. Яго вынікамі сталі вызваленне многіх на-
родаў ад каланіяльнай залежнасці і здабыццё імі ўласнай дзяржаўнасці.

1. �Які перыяд называюць навейшай гісторыяй? Назавіце падзею, якая адзначыла 
мяжу паміж новай і навейшай гісторыяй.

2. �Дайце сціслую характарыстыку асноўным этапам навейшай гісторыі.
3. �Вылучыце асноўныя напрамкі гістарычнага развіцця краін Захаду ў першай па-

лове ХХ ст.
4. �Дакажыце, што Першая сусветная вайна стала праявай крызісу індустрыяльна-

га грамадства і ў цэлым заходняй цывілізацыі.
5. �Якія варыянты гістарычнага развіцця абазначыліся пасля Першай сусветнай 

вайны? Складзіце адпаведную схему.
6. �Вызначце асаблівасці развіцця краін Усходу і Лацінскай Амерыкі ў ХХ ст.

З працы расійскага гісторыка А. І. Уткіна  
«Першая сусветная вайна»

Першая сусветная вайна з’яўляецца адной з ключавых падзей сусветнай гісторыі… 
Яна вывела на арэну грамадскага жыцця масы народу, якія фактычна не ўдзельніча-
лі раней у сусветнай гісторыі. Яна дала надзвычайны імпульс тэхнічнай рэвалюцыі. 
Яна пры гэтым адкрыла небывалыя глыбіні гуманітарнага падзення, на якое быў 
здольны чалавек насуперак усім дасягненням цывілізацыі. Яна фактычна разбурыла 
аптымістычную культуру Еўропы, скамячыла ўсе дасягненні стагоддзя паслянапалео-
наўскага свету, зрабіла насілле легітымнай прыладай вырашэння міжнародных спрэ-
чак і  інструментам сацыяльных перамен. Яна пакінула пасля сябе надзвычайнае 
азлабленне народаў, якое вылілася ў адчужэнне 20—30-х гадоў і  крывавую драму 
Другой сусветнай вайны.
Якую ролю ў  гістарычным развіцці свету, на думку расійскага гісторыка, адыграла 
Першая сусветная вайна? Ці можна яе разглядаць як гуманітарную катастрофу? Якія 
наступствы яна мела?

Раздзел I. Краіны Еўропы і ЗША ў 1918—1939 гг.

§ 2. Зацвярджэнне асноў пасляваеннага свету

1. Назавіце ваенна-палітычныя блокі, што працістаялі ў Першай сусветнай вайне. Якія дзяр­
жавы ў іх уваходзілі? 2. Калі і чаму Расія выйшла з Першай сусветнай вайны?

11 лістапада 1918 г. скончылася Першая сусветная вайна, адна з самых кровапраліт
ных у гісторыі чалавецтва. Пераможцы, краіны Антанты, сталі вырашаць пытанні 
пасляваеннага светаўладкавання. Ім трэба было ўрэгуляваць тэрытарыяльныя 
праблемы ў  Еўропе і  за яе межамі, пераадолець немалыя цяжкасці і  ўнутраныя 
супярэчнасці, нягледзячы на саюзніцкія стасункі.

Парыжская мірная канферэнцыя. 18 студзеня 1919 г. — 21 студзеня 1920 г. у Па-
рыжы праходзіла мірная канферэнцыя. Вырашальную ролю на ёй адыгрывала «вялікая 
чацвёрка» — ​прэм’ер-міністры Вялікабрытаніі, Італіі і Францыі Дэвід Лойд Джордж, 

«Вялікая чацвёрка». Злева направа: Д. Лойд 
Джордж, В. Арланда, Ж. Клемансо, В. Вільсан. 
1919 г.

Складзіце сціслыя гістарычныя даведкі 
пра членаў «вялікай чацвёркі».

Раздзел I. Краіны Еўропы і ЗША ў 1918—1939 гг.

§ 2. Зацвярджэнне асноў пасляваеннага свету

Віторыа Арланда, Жорж Клемансо і прэзідэнт ЗША Вудра Вільсан. Германскую дэле-
гацыю на пасяджэнні нават не дапусцілі. Савецкая Расія таксама не была запрошана. 
Адкрываючы канферэнцыю, прэзідэнт Францыі Раймон Пуанкарэ нагадаў, што роў-
на 48 гадоў таму, 18 студзеня 1871 г., у Люстэркавай зале Версальскага палаца была 
абвешчана Германская імперыя. І прамовіў знакамітыя словы: «Народжаная ў не
справядлівасці, яна скончыла сваё існаванне ў ганьбе».

Уяўленні пераможцаў пра новы пасляваенны парадак не супадалі. Францыя, што 
больш за іншыя краіны пацярпела ад вайны, настойвала на тым, каб адабраць у Гер-
маніі рэгіёны, у якіх знаходзілася значная колькасць прадпрыемстваў нямецкай цяж-
кай прамысловасці. Вялікабрытанія імкнулася не дапусціць панавання Францыі ў Еў-
ропе і атрымаць нямецкія калоніі. Д. Лойд Джордж лічыў, што занадта слабая Герма-
нія не зможа супрацьстаяць пашырэнню камунізму ў Еўропе і выплачваць рэпарацыі, 
гэтак неабходныя для аднаўлення эканомікі.

Прэзідэнт В. Вільсан за год да Парыжскай мірнай канферэнцыі прапанаваў свой 
праект будучага ўладкавання свету — ​так званыя «14 пунктаў». У іх ён фактычна рас-
крытыкаваў каланіяльную палітыку еўрапейскіх дзяржаў, выступіў з ідэяй стварэння 
новых нацыянальных дзяржаў на абломках Асманскай і Аўстра-Венгерскай імперый.

Падпісанне міру ў Люстэркавай зале 
Версальскага палаца 28 чэрвеня 1919 г. 

(фрагмент).  
Мастак У. Орпен

Сувязь часоў

Раздзел I. Краіны Еўропы і ЗША ў 1918—1939 гг.

Еўропа ў 1917—1923 гг.

§ 2. Зацвярджэнне асноў пасляваеннага свету

Для ўсталявання «вечнага» міру і прадухілення канфліктаў у будучыні прапаноў-
валася заснаваць міжнародную арганізацыю — ​Лігу Нацый. Ключавая роля ў ёй, на-
туральна, адводзілася Злучаным Штатам. За прыгожымі словамі амерыканскага прэ-
зідэнта хавалася імкненне ЗША аслабіць сваіх нядаўніх саюзнікаў, адкрыць калоніі 
еўрапейскіх дзяржаў для экспансіі амерыканскага капіталу.

Версальскі мірны дагавор. Падчас Парыжскай канферэнцыі 28 чэрвеня 1919 г. 
у Люстэркавай зале Версальскага палаца быў падпісаны дагавор з Германіяй.

Умовы мірнага дагавора з’яўляліся вельмі цяжкімі для Германіі. Яе тэрыторыя 
па левым і правым берагах Рэйна на глыбіню 50 км аб’яўлялася дэмілітарызаванай 
зонай. Тут Германіі забаранялася ўтрымліваць войскі, праводзіць ваенныя манеўры 
і будаваць умацаванні. Такім чынам, Францыя атрымала буферную зону на сваіх 
паўночна-ўсходніх межах. Эльзас і Латарынгія, адабраныя ў Францыі ў 1870 г., былі 
ёй вернуты. Пад фактычным кантролем Францыі апынулася багатая вобласць Саар. 
Частка нямецкіх земляў таксама перайшла пад кіраванне Бельгіі, Даніі, Польшчы 
і Чэхаславакіі. Усяго Германія страціла больш за 1/8 сваёй тэрыторыі. Акрамя таго, 
яна страціла ўсе калоніі.

Дагавор абмяжоўваў колькасць нямецкай арміі да 100 тыс. чалавек. Усеагульная 
вайсковая павіннасць адмянялася. Забаранялася мець на ўзбраенні буйня баявыя 
караблі, танкавыя злучэнні і ваенна-паветраны флот. Германія абавязвалася выплаціць 
велізарныя рэпарацыі на карысць пераможцаў. 
У 1921 г. была вызначана сума ў 132 млрд за-
латых марак. Мірным дагаворам замацоўвала-
ся дзяржаўнасць былых тэрыторый Расійскай 
імперыі: Латвіі, Літвы, Польшчы, Фінляндыі 
і Эстоніі.

Складнікам Версальскага мірнага дагавора, як і наступных дагавораў, з’яўляўся 
Статут Лігі Нацый. Аднак рэальным механізмам уздзеяння на сусветную супольнасць 
гэта арганізацыя не валодала. Ліга Нацый стала міжнародным прыкрыццём новага 
перадзелу калоній. Ад яе імя краіны-пераможцы атрымлівалі мандат на кіраванне 
былымі германскімі калоніямі.

Вынікі Парыжскай канферэнцыі сведчылі пра тое, што ў сусветнай паліты-
цы па-ранейшаму дамінавалі еўрапейскія дзяржавы. Амерыканская дэлегацыя 
не здолела дамагчыся прызнання галоўнай ролі ЗША ў Лізе Нацый, у якой пе-
раважным быў англа-французскі ўплыў. Сенат ЗША адмовіўся ратыфікаваць, 
г. зн. адхіліў, Версальскі дагавор на той падставе, што ў ім не былі замацаваны 
ў поўнай меры прынцыпы «14 пунктаў» В. Вільсана.

Версальскі мірны дагавор у сукупнасці з іншымі дамовамі, заключанымі ў 1919—
1920 гг., завяршыў пасляваеннае пераўладкаванне межаў.

№ 1

Высветліце, чаму пытанне аб рэпарацы­
ях Германіі пасля Першай сусветнай вай­
ны пераглядалася некалькі разоў.

Аднак Сеўрскі дагавор фактычна не ўступіў у сілу з прычыны перамогі нацыя-
нальнай рэвалюцыі ў Турцыі. Замест яго быў падпісаны Лазанскі мірны дагавор. Ту-
рэцкай рэспубліцы вярталіся тэрыторыі, якія адышлі раней да Грэцыі. Усе перамо-
жаныя краіны былі абавязаны выплачваць рэпарацыі і максімальна скараціць узб-
роеныя сілы.

Вашынгтонская канферэнцыя. ЗША не былі задаволены вынікамі Парыжскай 
мірнай канферэнцыі. Асабліва іх раздражняў той факт, што Японія атрымала афіцый-
нае прызнанне «правоў» на кітайскі паўвостраў Шаньдун і ціхаакіянскія валоданні 
Германіі. Для абмеркавання з еўрапейскімі краінамі гэтага і іншых спрэчных пытан-
няў ў галіне марскіх узбраенняў ва Усходняй Азіі і ў басейне Ціхага акіяна ЗША 
вырашылі склікаць міжнародную канферэнцыю.

Канферэнцыя праходзіла ў Вашынгтоне з лістапада 1921 г. па люты 1922 г. У ёй 
акрамя ЗША ўзялі ўдзел асноўныя еўрапейскія дзяржавы, Японія і Кітай. Савецкая 
Расія не была запрошана. Вырашальную ролю на канферэнцыі адыгрывала амерыкан
ская дэлегацыя.

У ходзе канферэнцыі былі падпісаны тры асноўныя дагаворы. ЗША дамагліся 
таго, чаго хацелі. Удзельнікамі канферэнцыі былі прызнаны сістэма «свабодных мо-
раў», прынцыпы «роўных магчымасцяў» усіх дзяржаў і палітыкі «адчыненых дзвярэй». 
Японія адмаўлялася ад манапольнага становішча ў Кітаі і вяртала яму захопленыя 
тэрыторыі. ЗША ўпершыню дамагліся ўсталявання парытэту (роўнасці) у ваенным 
флоце з Вялікабрытаніяй.

У выніку ЗША аслабілі Англію як моцную марскую дзяржаву, пацяснілі Японію 
ў Кітаі. Прынцыпы «адчыненых дзвярэй» і «роўных магчымасцяў» дазвалялі амеры-
канцам ажыццяўляць актыўную фінансавую і эканамічную экспансію ў дачыненні 
Кітая.

г. Версальскі дагавор з Германіяй (1919)

Сен-Жэрменскі дагавор з Аўстрыяй (1919)

Трыянонскі дагавор з Венгрыяй (1919)

Нёйіскі дагавор з Балгарыяй (1919)

Сеўрскі дагавор з Турцыяй (1920)
Лазанскі дагавор (1923)

Вашынгтонскія пагадненні дапоўнілі ўсе тыя мірныя дагаворы, якія былі заклю-
чаны ў 1919—1920 гг. паміж краінамі-пераможцамі і дзяржавамі, якія прайгралі су
светную вайну. Версальска-Вашынгтонская сістэма міжнародных адносін часова 
стабілізавала міжнароднае становішча. Яна праіснавала да сярэдзіны 1930-х гг.

Супярэчнасці Версальска-Вашынгтонскай сістэмы міжнародных адносін. Асноў-
нымі недахопамі Версальска-Вашынгтонскай сістэмы былі несправядлівая перабу-
дова пасляваеннага свету і празмернае ўшчамленне інтарэсаў дзяржаў, якія прайгра-
лі вайну.

Версальскі мір стаў адной з крыніц рэваншызму — ​імкнення Германіі да пе-
рагляду вынікаў Першай сусветнай вайны. Ва ўмовах эканамічнага крызісу нямец
кія прамыслоўцы сабатавалі выплату рэпарацый. Гэта прывяло ў студзені 1923 г. 
да «рурскага крызісу» — ​франка-бельгійскай акупацыі Рурскага рэгіёна Германіі.

Версальскі дагавор, па сутнасці, не задавальняў ні адзін з бакоў. Генералісімус 
саюзных армій у гады вайны маршал Ф. Фош характарызаваў Версальскі мір на-
ступным чынам: «Гэта не мір — ​гэта перамір’е на 20 гадоў». А французскі ўдзель-
нік Парыжскай канферэнцыі Ж. Камбон горка пажартаваў, што пасля вайны свет 
сутыкнуўся з такімі праблемамі, што давялося пашкадаваць пра яе заканчэнне.

Падчас пасяджэння на Вашынгтонскай канферэнцыі. 1922 г.

Раздзел I. Краіны Еўропы і ЗША ў 1918—1939 гг.

1. �Якія асноўныя задачы павінны былі вырашыць Парыжская і  Вашынгтонская 
канферэнцыі?

2. �Ахарактарызуйце супярэчнасці паміж дзяржавамі-пераможцамі ў пытанні пра 
пасляваеннае ўладкаванне свету.

3. �Растлумачце, чаму Версальскі мірны дагавор Германія ўспрыняла як нацыя-
нальнае прыніжэнне.

4. �Як змяніліся межы еўрапейскіх дзяржаў пасля заключэння мірных дагавораў 
з  пераможанымі краінамі? Для адказу выкарыстайце картасхему «Еўропа 
ў 1917—1923 гг.» на с. 12.

5. �З якой мэтай уводзілася мандатная сістэма? Дакажыце, што яна стала споса-
бам перадзелу каланіяльных уладанняў паміж краінамі-пераможцамі.

Ці можна сказаць, што Версальскі мір, не вырашыўшы даваенных супярэчнасцяў, 
прывёў да з’яўлення новых — ​паміж пераможцамі і пераможанымі?

§ 3. Заходняя Еўропа і ЗША ў 1918—1929 гг.
1. Ахарактарызуйце рашэнні, прынятыя на Парыжскай мірнай канферэнцыі ў  дачыненні 
Германіі. 2. У якой форме ўсталявалася ўлада рабочых і сялян у Расіі? 3. Якім было экана­
мічнае становішча асноўных краін Захаду пасля Першай сусветнай вайны?

Першае пасляваеннае дзесяцігоддзе ў гісторыі Заходняй Еўропы можна падзяліць 
на два перыяды: пяць гадоў эканамічнага і палітычнага крызісу (1919—1923) і наступ
ныя шэсць гадоў адноснага міру і дабрабыту (1924—1929).

Рэвалюцыя ў Германіі. Першая сусветная вайна стала асноўнай прычынай рэва-
люцыйнага ўздыму ў краінах Захаду. Яна да мяжы абвастрыла сацыяльныя супярэч-
насці ў краінах, што ваявалі, асабліва ў тых, што пацярпелі паражэнне.

З Версальскага мірнага дагавора. 28 чэрвеня 1919 г.

З мэтай зрабіць магчымай падрыхтоўку агульнага абмежавання ўзбраенняў усіх на-
цый Германія абавязваецца строга выконваць вызначаныя ніжэй палажэнні. <…>
Артыкул 160. …З гэтага моманту агульны колькасны склад арміі дзяржаў, якія ўтва-
раюць Германію, не павінен перавышаць 100 тысяч чалавек, у тым ліку афіцэраў і не-
страявых, і будзе выключна прызначаны для падтрымання на тэрыторыі парадку і для 
пагранічнай паліцыі. <…>
Артыкул 173. Усялякага кшталту ўсеагульная абавязковая ваенная служба будзе ад-
менена ў Германіі. Германская армія можа будавацца і камплектавацца толькі шля-
хам добраахвотнага найму.
Якія абавязацельствы давала Германія ў  дачыненні скарачэння ўзбраенняў? Якія 
функцыі павінна была выконваць германская армія?

§ 3. Заходняя Еўропа і ЗША ў 1918—1929 гг.

У найбольш складаным становішчы апынулася 
Германія. Велізарныя ваенныя выдаткі і вельмі цяж-
кія для краіны ўмовы Версальскага дагавора прывялі 
яе эканоміку да катастрофы. У Германіі пачаўся го-
лад, збядненне насельніцтва дасягнула крытычнай 
мяжы. Салдаты і матросы стаміліся ад вайны і не ха-
целі ваяваць. Сацыялісты патрабавалі спыніць вайну, 
скасаваць манархію і правесці рэформы. Нагодай для 
рэвалюцыі стала паўстанне ваенных маракоў у Кілі, 
якія адмовіліся падпарадкоўвацца камандаванню. 
4 лістапада 1918 г. яны разам з працоўнымі захапілі 
ўладу ў горадзе. Масавыя выступленні ахапілі ўсю Германію.

9 лістапада 1918 г. выбухнула паўстанне ў Берліне. У гэтых умовах кайзер Віль-
гельм II паспешліва адмовіўся ад трона і ўцёк у Галандыю. У гэты ж дзень Германія 
была абвешчана рэспублікай. Новы ўрад узначаліў лідар памяркоўнага крыла Сацы-
ял-дэмакратычнай партыі Германіі (СДПГ) Фрыдрых Эберт. Праз два дні, 11 ліста-
пада 1918 г., ён падпісаў перамір’е з краінамі Антанты. Так завяршылася Першая 
сусветная вайна. Урад абяцаў увесці 8-гадзінны працоўны дзень, правесці выбары 
ў Нацыянальны сход і заявіў, што будзе імкнуцца да «ажыццяўлення сацыялізму».

У снежні 1918 г. рэвалюцыйна настроеныя левыя сацыял-дэмакраты ўтварылі 
Камуністычную партыю Германіі (КПГ). Яе прыхільнікі выступалі за гвалтоўныя ме-
тады барацьбы і ўсталяванне дыктатуры пралетарыяту. Рознагалоссі паміж левымі 
і правымі дасягнулі найбольшай вастрыні ў перыяд берлінскага ўзброенага паўстання 
ў студзені 1919 г. Урад Эберта задушыў паўстанне, жорстка расправіўшыся з камуні-
стамі. Іх лідары Карл Лібкнехт і Роза Люксембург былі забіты.

Рэвалюцыйныя выступленні працягваліся і ў іншых абласцях Германіі. Самае 
буйное адбылося ў Баварыі. Тут 13 красавіка 1919 г. у Мюнхене была абвешчана Ба-
варская Савецкая рэспубліка. Урад на чале з камуністамі нацыяналізаваў банкі, уста-
ляваў рабочы кантроль на прадпрыемствах, стварыў Чырвоную гвардыю, заявіў пра 
салідарнасць з Савецкай Расіяй. У пачатку мая ўрадавыя войскі разграмілі савецкі рух 
у Баварыі. З ліквідацыяй Баварскай Савецкай рэспублікі 3 мая 1919 г. Лістападаўская 
рэвалюцыя ў Германіі завяршылася.

У лютым 1919 г. у невялікім гарадку Веймары пачаў сваю працу Нацыянальны 
сход. 31 ліпеня 1919 г. ён прыняў новую Канстытуцыю Германіі, якая замацавала бур-
жуазна-дэмакратычныя заваёвы Лістападаўскай рэвалюцыі. Па месцы прыняцця 
Канстытуцыі дзяржаўны лад Германіі атрымаў назву Веймарскай рэспублікі. № 2

Удзень 9 лістапада 1918 г. перад шматлюднай народнай 
дэманстрацыяй дзяржаўны сакратар Ф. Шэйдэман абвясціў 

Германію дэмакратычнай рэспублікай

Раздзел I. Краіны Еўропы і ЗША ў 1918—1939 гг.

Рэвалюцыйны ўздым у іншых краінах 
Еўропы. Акрамя Германіі рэвалюцыйная 
хваля ахапіла многія краіны Еўропы. 
У  канцы вайны пачаўся распад Аўст-
ра-Венгерскай імперыі. Рэвалюцыі вы-
бухнулі ў Венгрыі, Аўстрыі, Чэхіі, Сла-
вакіі.

У Аўстрыі была ўсталявана дэмакра-
тычная рэспубліка. У  Венгрыі вясной 
1919 г. да ўлады прыйшлі камуністы. Яны 
абвясцілі Венгерскую Савецкую рэспублі-
ку. На ўзор Савецкай Расіі ў краіне былі 
ажыццёўлены сацыялістычныя пераўт-
варэнні, створана Чырвоная Армія. Пра-
існаваўшы 133 дні, рэспубліка пала пад 
ударамі краін-інтэрвентаў.

У краінах-пераможцах рэвалюцый-
ны рух не набыў такога шырокага разма-
ху. Масавыя забастоўкі зазвычай мелі 
эканамічны характар. У шэрагу выпадкаў 
рабочыя выступалі супраць умяшання 
замежных дзяржаў ва ўнутраныя справы 
Савецкай Расіі.

Характэрнай рысай пасляваеннага 
рэвалюцыйнага ўздыму стаў камуністыч-
ны рух. Камуністычныя партыі ўзніклі 
ў многіх краінах. У адрозненне ад сацы-
ял-дэмакратаў камуністы выступалі за 
рэвалюцыйную змену грамадства шля-
хам узброенай барацьбы. Па ініцыятыве 

расійскіх камуністаў і  іх лідара У. І. Леніна ў сакавіку 1919 г. адбылося аб’яднанне 
гэтых партый у міжнародную арганізацыю Камуністычны Інтэрнацыянал (Камінтэрн). 
Кіраўніцтва Савецкай Расіі імкнулася выкарыстоўваць камуністычны рух у сваіх ін-
тарэсах.

Узнікненне фашызму. Асноўнымі перадумовамі фашысцкага руху ў Еўропе былі 
збядненне народных мас у выніку Першай сусветнай вайны, пашырэнне ідэй выра-
шальнай ролі насілля, тэрору і войнаў у гісторыі, культу моцнай асобы (правадыра). 
Фашысты патрабавалі ліквідаваць буржуазна-дэмакратычны лад, задушыць рэвалю-
цыйны рух, усталяваць аднапартыйную дыктатуру. Для прыцягнення мас на свой 
бок яны выкарыстоўвалі сацыялістычныя лозунгі і сцвярджалі, што імкнуцца пабу-

Рэвалюцыйныя падзеі ў Еўропе (1917—1920)

Дзе былі абвешчаны савецкія рэспублікі? 
Пра што сведчыць спроба ўсталявання са­
вецкіх рэспублік у Еўропе? Чаму гэтыя рэс­
публікі не выстаялі?

§ 3. Заходняя Еўропа і ЗША ў 1918—1929 гг.

даваць нацыянальны сацыялізм. Амаль усе фашысцкія рухі характарызаваліся край-
нім расізмам, а таксама нецярпімасцю і варожым стаўленнем да яўрэяў — ​антысемі-
тызмам.

Адна з першых фашысцкіх арганізацый у Еўропе ўзнікла ў Германіі ў студзені 
1919 г. Праз год яна стала называцца Нацыянал-сацыялістычнай нямецкай рабочай 
партыяй (НСДАП — ​ад першых літар назвы партыі па-нямецку). Членаў партыі 
і прыхільнікаў яе ідэалогіі называлі нацыянал-сацыялістамі або нацыстамі. У сва-
ёй праграме нацысцкая партыя патрабавала адмены Версальскага дагавора, ства-
рэння «Вялікай Германіі», правядзення частковай канфіскацыі юнкерскага зем-
леўладання, абмежавання буйнога капіталу і сацыяльнай абароны працоўных. 
Ідэолагі партыі сцвярджалі, што немцы з’яўляюцца найвышэйшай расай, закліка-
най панаваць у Еўропе і свеце. Лідарам НСДАП стаў ветэран Першай сусветнай 
вайны Адольф Гітлер.

Прыход фашыстаў да ўлады ў Італіі. У 1919 г. пад кіраўніцтвам сацыялістаў 
і камуністаў італьянскія рабочыя пачалі захопліваць заводы і фабрыкі, а сяляне — ​
незанятыя землі, патрабуючы падзелу латыфундый. Напалоханыя ўласнікі ўзброй-
валіся, стваралі атрады самаабароны. Краіна нястрымна кацілася да грамадзянскай 
вайны.

У гэтых умовах сталі ўзнікаць фашысцкія арганізацыі. Адну з іх, «Саюз бараць
бы» (Фашыа ды камбатымента), узначаліў былы сацыяліст Беніта Мусаліні. Ён 
умела выкарыстаў расчараванне і незадаволенасць італьянскага грамадства выні-
камі вайны. Мусаліні жорстка крытыкаваў урад і дэмакратыю ў цэлым за няздоль-
насць адстойваць інтарэсы нацыі, актыўна прапагандаваў ідэю «Вялікай Італіі» — ​
спадчынніцы Старажытнага Рыма, патрабаваў аднаўлення парадку ў краіне. Фа-
шысты адкрыта прэтэндавалі на ўладу. З гэтай мэтай у лістападзе 1921 г. на аснове 
«Саюза барацьбы» і яго аддзяленняў была створана Нацыянальная фашысцкая 
партыя.

Фашысцкія ідэі атрымалі шырокае 
распаўсюджанне і былі ўспрыняты кіроў-
нымі коламі. У кастрычніку 1922 г. кароль 
Віктар Эмануіл III прапанаваў кіраўніку 
Нацыянальнай фашысцкай партыі ўзнача-
ліць урад. Мусаліні прыняў прапанову, 
і ў Італіі пачала фарміравацца фашысцкая 
дыктатура.

У кастрычніку 1922 г. фашысты на чале з Б. Мусаліні 
здзейснілі «паход на Рым». Улада ў Італіі перайшла 

да фашыстаў да 1943 г.



20

Раздзел I. Краіны Еўропы і ЗША ў 1918—1939 гг.

Асаблівасці сацыяльна-эканамічнага і палітычнага раз-
віцця краін Захаду. У 1924—1929 гг. у краінах Захаду настаў 
перыяд адноснага міру і дабрабыту. Паступова пераадоль-
ваўся эканамічны крызіс, хоць становішча нельга было 
назваць устойлівым. Вырашальную ролю ў эканоміцы ста-
лі адыгрываць новыя тэхналогіі.

Найбольш спрыяльная сітуацыя склалася ў ЗША. Па-
сля кароткага пасляваеннага крызісу насталі 10 гадоў бес-
прэцэдэнтнага эканамічнага росквіту. Пачалася эпоха 
масавага спажывання, што садзейнічала росту ўзроўню 
жыцця насельніцтва.

Больш павольнымі тэмпамі пераадольвалася паслява-
енная разруха ў Вялікабрытаніі. У краіне захоўваліся вы-
сокі ўзровень беспрацоўя і  сацыяльная напружанасць. 
У 1926 г. адбылася найбуйнейшая ў гісторыі краіны ўсе
агульная забастоўка рабочых. Гэта падзея істотна паўплы-
вала на вынікі парламенцкіх выбараў 1929 г. Лейбарысты 
ўпершыню атрымалі большасць месцаў у Палаце абшчын 
і сфарміравалі ўрад.

Няпростым быў пераход да мірнага жыцця ў Францыі. Многія французы адчува-
лі сябе не пераможцамі, а пераможанымі ў вайне. Краіна была спустошанай, асабліва 
яе паўночная частка. Эканамічны рост адбываўся павольна і ў асноўным за кошт гер
манскіх рэпарацый. Інфляцыя спынілася толькі ў 1928 г., што азначала вяртанне да 
дабрабыту.

Эканамічны і палітычны хаос пасля вайны перажывала Германія. Яна аказа-
лася не ў стане выплачваць рэпарацыі. Таму ў 1924 г. дзяржавы-пераможцы вы-
рашылі скараціць іх удвая. Для выплаты рэпарацый Германія атрымлівала буйнýю 
амерыканскую пазыку. Праўда, за яе давялося расплачвацца акцыямі прадпры-
емстваў. Тым не менш гэта адкрывала шлях да аднаўлення нямецкай эканомікі. 
Але ключавыя яе галіны і банкі апынуліся пад кантролем амерыканскага капіталу.

Міжнародныя адносіны. Супярэчлівы характар Версальска-Вашынгтонскай сіс-
тэмы вы`клікаў асаблівую актыўнасць міжнароднай дыпламатыі. Савецкая Расія і Гер
манія імкнуліся выйсці з міжнароднай ізаляцыі. 16 красавіка 1922 г. яны падпісалі 
ў Рапала (каля Генуі) дагавор. Абодва бакі ўсталёўвалі дыпламатычныя стасункі і ад-
маўляліся ад узаемных фінансавых прэтэнзій, уводзілі прынцып найбольшага спры-
яння ў эканамічных адносінах.

Францыя імкнулася атрымаць міжнародныя гарантыі недатыкальнасці сваіх 
межаў з Германіяй. Гэтая праблема была вырашана ў 1925 г. на міжнароднай кан-
ферэнцыі ў Лакарна (Швейцарыя). У адпаведнасці з Лакарнскімі дагаворамі яе 
ўдзельнікі гарантавалі недатыкальнасць германа-бельгійскай і германа-француз

Падчас гіперінфляцыі ў Германіі 
ў 1921—1923 гг. дзеці гулялі 
з банкнотамі замест цацак

скай межаў у тым выглядзе, у якім яны былі вы
значаны Версальскім дагаворам. Пры гэтым заста-
валася «адкрытым» пытанне аб усходніх межах 
Германіі. Польшчы заходнія дзяржавы падобных 
гарантый не давалі. Такая палітыка Францыі і Вя-
лікабрытаніі дазваляла Германіі ў далейшым узняць 
пытанне пра ўз’яднанне нямецкай нацыі ў межах 
адной дзяржавы.

1. �Ахарактарызуйце асноўныя этапы Лістападаўскай рэвалюцыі ў Германіі.
2. �Якія асноўныя палітычныя сілы ўдзельнічалі ў  Лістападаўскай рэвалюцыі? 

У чым заключаліся адрозненні ў іх поглядах на задачы рэвалюцыі?
3. �Параўнайце рэвалюцыйныя выступленні ў Германіі і Аўстра-Венгрыі. Чаму рэва-

люцыі ў Германіі і Аўстра-Венгрыі можна разглядаць як буржуазна-дэмакратыч-
ныя?

4. �Назавіце перадумовы прыходу да ўлады фашыстаў.
5. �Якія працэсы характэрныя для сацыяльна-эканамічнага развіцця краін Захаду 

ў 1924—1929 гг.?
6. �Назавіце заходнееўрапейскую дзяржаву, якая першай прызнала Савецкую 

Расію. Чаму гэтыя дзяржавы былі зацікаўлены ў збліжэнні?

У свой час Генры Форд быў прызнаны лепшым бізнесменам ХХ ст. Высветліце, якія 
новыя элементы былі пакладзены ў  аснову арганізацыі вытворчасці на заводах 
Г.  Форда. Як на развіццё вытворчасці і  сучаснага грамадства паўплывалі нова
ўвядзенні, укаранёныя Г. Фордам?

Прадстаўнікі савецкай і нямецкай дэлегацый  
у Рапала. 1922 г.

Фрыдрых Эберт (1871—1925)  — ​палітычны і  дзяр-
жаўны дзеяч, адзін з лідараў германскай сацыял-дэ-
макратыі. Нарадзіўся ў Гейдэльбергу ў сям’і краўца. 

З маладых гадоў удзельнічаў у прафсаюзным руху і вёў ак-
тыўную палітычную дзейнасць у Брэмене. Напярэдадні Ліста-
падаўскай рэвалюцыі выказваў спадзяванні на захаванне ма-
нархіі. Настаяў на правядзенні ўсеагульных выбараў у Нацы-
янальны сход. Стаў першым у гісторыі Германіі дэмакратычна 
абраным кіраўніком дзяржавы. Згодна з завяшчаннем Эбер-
та быў заснаваны фонд яго імя, які дзейнічае да гэтага часу.

§ 4. Сусветны эканамічны крызіс і краіны Захаду

1. Што такое эканамічны крызіс? 2. Якія былі прычыны эканамічных крызісаў у краінах За­
ходняй Еўропы?

У 1929—1933 гг. адбыўся першы ў гісторыі капіталізму сусветны эканамічны крызіс. 
Гэты крызіс не ведаў сабе роўных ні па працягласці, ні па глыбіні. Адсюль яго на
зва — ​Вялікая дэпрэсія.

Прычыны, асноўныя рысы і асаблівасці сусветнага эканамічнага крызісу. Крызіс быў 
выкліканы шэрагам прычын. Бурлівае эканамічнае развіццё 1920-х гг., новыя тэхніка 
і тэхналогіі спрыялі росту масавай вытворчасці тавараў. Аднак аб’ём выпушчаных тава-
раў на рынку перавышаў пакупніцкія магчымасці насельніцтва. У выніку складскія 
запасы тавараў раслі з неверагоднай хуткасцю. Да канца 1920-х гг. супярэчнасць паміж 
аб’ёмам вытворчасці і ўзроўнем спажывання дасягнула крытычнай мяжы. Акрамя таго, 
на Нью-Ёркскай і іншых біржах квітнелі спекуляцыі з каштоўнымі паперамі, што рас-
хіствала сусветную фінансавую сістэму.

Эканамічны крызіс пачаўся ў ЗША. 24 кастрычніка 1929 г. адбылося абвальнае 
падзенне курсу каштоўных папер на Нью-Ёркскай біржы. Гэта прывяло да масавага 
банкруцтва банкаў і прадпрыемстваў. Міжнародныя банкіры за бясцэнак скуплялі 
ўласнасць сваіх канкурэнтаў.

Найбольшы спад вытворчасці (больш чым на 50 %) назіраўся ў ЗША і Германіі. 
У Вялікабрытаніі ён склаў 25 %. На Францыю крызіс абрынуўся крыху пазней і пра-

Чарга ў бясплатныя сталовыя. 
Чыкага. 1929 г.

цягваўся да 1936 г. У выніку ў Францыі аб’ём прамысловай вытворчасці скараціўся на 
44 %, у Італіі — ​на 30 %.

Маштабы беспрацоўя перавысілі ўсе магчымыя межы. Толькі ў ЗША ў 1933 г. 
было каля 13 млн беспрацоўных. Узровень жыцця катастрафічна падаў. Каб аб-
межаваць падзенне цэн, знішчаліся сельскагаспадарчыя прадукты, у той час як 
насельніцтва пакутавала ад голаду. У заходніх гарадах, якія некалі квітнелі, людзі 
спалі ў парках на лаўках, выстройваліся ў чэргі, каб атрымаць абед у дабрачынных 
кухнях. Масавы голад, беспрацоўе, галеча і самагубствы людзей, якія страцілі 
надзею, сталі тыповымі праявамі крызісу. Многія ўрады не без падстаў асцерага-
ліся сацыяльнага выбуху.

Сусветны эканамічны крызіс 1929—1933 гг. у асноўных капіталістычных краінах

Вызначце краіны, якія сусветны эканамічны крызіс закрануў найбольш моцна. Якія 
паказчыкі пра гэта сведчаць?

№ 3

Шляхі выйсця з крызісу. У 1933 г. у заходніх краінах абазначыліся тры асноўныя 
варыянты пераадолення эканамічнага крызісу.

Буржуазна-рэфармісцкі варыянт рэалізоўваўся ў ЗША. Кіроўныя колы гэтай кра-
іны адмовіліся ад неўмяшання дзяржавы ў справы бізнесу. Яны выходзілі з крызісу на 
аснове палітыкі дзяржаўнага рэгулявання эканомікі. Падобным шляхам, хоць і не так 
паслядоўна, пайшла Вялікабрытанія.

У Францыі намеціўся сацыял-рэфармісцкі варыянт выйсця з крызісу, дастаткова 
блізкі па змесце да буржуазна-рэфармісцкага. Ён прадугледжваў частковую нацыяна-
лізацыю вытворчасці, планаванне эканомікі, правядзенне буйнх сацыяльных 
рэформаў.

У фашысцкай Італіі і нацысцкай Германіі быў рэалізаваны таталітарны варыянт 
выйсця з крызісу. Ён характарызаваўся ўсталяваннем поўнага кантролю дзяржавы над 
эканомікай.

«Новы курс» Ф. Рузвельта. Вялікая дэпрэсія да мяжы абвастрыла сітуацыю 
ў ЗША. Дэманстрацыя дзясяткаў тысяч ветэранаў вайны ў Вашынгтоне ў ліпе-
ні 1932 г. была разагнана з дапамогай арміі. У гэтых умовах у прэзідэнцкай 
кампаніі 1932 г. на выбарах атрымаў перамогу дэмакрат Франклін Дэлана Руз-
вельт, які заступіў на пасаду ў сакавіку 1933 г. Новы прэзідэнт прапанаваў 
правесці рэформы з мэтай вываду краіны з крызісу. Праграма рэформаў атры-
мала назву «новы курс».

У сакавіку 1933 г. у ЗША быў прыняты Закон аб дапамозе беспрацоўным, 
у адпаведнасці з якім на арганізацыю грамадскіх работ была выдаткавана велізар
ная сума — ​3,3 млрд долараў. У маі 1933 г. уступіў у сілу Закон аб рэгуляванні 
сельскай гаспадаркі. Важнай мерай прэзідэнта была стабілізацыя банкаўскай сіс
тэмы. Банкам забаранялася рабіць плацяжы і экспартаваць золата. Быў выдадзе-
ны Указ аб канфіскацыі золата ў насельніцтва і арганізацый. Дзяржава падтрыма-
ла сельскую гаспадарку, а таксама сацыяльную сферу з дапамогай спецыяльных 
праграм і стварэння працоўных месцаў. У чэрвені быў прыняты Закон аб аднаў-
ленні прамысловасці. Узровень беспрацоўя ў ЗША паступова стаў памяншацца, 
заробкі пачалі расці.

Палітыка Ф. Рузвельта выклікала хвалю пратэсту прадпрымальнікаў, затое яго 
падтрымалі выбаршчыкі на прэзідэнцкіх выбарах 1936 г.

Таталітарны варыянт выйсця з крызісу. У перыяд сусветнага эканамічнага крызісу 
амаль ва ўсіх краінах Захаду актывізаваліся правыя і фашысцкія партыі. Аднак у Фран-
цыі і Англіі, напрыклад, фашысцкі рух не меў такой шырокай сацыяльнай базы і на-
столькі сур’ёзнага ўплыву, як у Германіі і Італіі. Таму ў гэтых дзяржавах быў рэаліза-
ваны адносна мяккі варыянт выйсця з крызісу.

Іншая сітуацыя склалася ў краінах з фашысцкімі рэжымамі. У Італіі і Гер-
маніі ўводзілася прамое кіраванне дзяржавай усімі галінамі эканомікі і грамад-
скага жыцця.

У фашысцкай Германіі практычна ўся прамысловасць працавала на будучую 
ваенную экспансію, забяспечваючы краіну працоўнымі месцамі. ЗША і Вяліка
брытанія працягвалі эканамічна дапамагаць Германіі. Пасля прыходу А. Гітлера 
да ўлады яны аднавілі крэдытаванне нямецкай эканомікі. У гэты ж час нацысцкі 
ўрад спыніў выплату ўсіх рэпарацыйных адлічэнняў, што палягчала становішча 
Германіі ва ўмовах крызісу. Такім чынам, гітлераўскі рэжым здолеў вывесці кра-
іну з крызісу, ліквідаваць беспрацоўе і прыкметна павысіць узровень жыцця на-
сельніцтва.

Вынікі сусветнага эканамічнага крызісу. Большасць краін сутыкнуліся з маш
табнымі наступствамі Вялікай дэпрэсіі: рэзкім падзеннем цэн, скарачэннем пра-
мысловай вытворчасці, шматлікімі банкруцтвамі, зніжэннем узроўню жыцця на-
сельніцтва, ростам колькасці беспрацоўных і разбурэннем міжнароднага гандлю.

Па меры развіцця сусветнага эканамічнага крызісу многія людзі страцілі веру 
ў здольнасць дэмакратычных урадаў вырашаць іх праблемы. Галеча і безнадзейнасць 
стварылі пажыўнае асяроддзе для рознага кшталту экстрэмістаў, у тым ліку і фа-
шыстаў, якія прапаноўвалі радыкальныя рашэнні. На хвалі сусветнага крызісу да 
ўлады ў Германіі прыйшла нацысцкая партыя, якая ўзяла курс на перагляд вынікаў 
Першай сусветнай вайны, знішчэнне Версальска-Вашынгтонскай сістэмы і адра-
джэнне «Вялікай Германіі».

У свеце абвастрылася барацьба за рынкі збыту, крыніцы сыравіны і працоўнай 
сілы. Найбуйнейшыя дзяржавы распачалі гонку ўзбраенняў і сталі рыхтавацца да 
вайны.

Прыход нацыстаў да ўлады ў Германіі. Маштабы сусветнага эканамічнага крызі-
су ў Германіі былі велізарныя. Колькасць беспрацоўных перавышала 7 млн чалавек.

Заработная плата ўпала да самага нізкага ўзроўню. Больш за 30 тыс. дробных 
і сярэдніх прадпрыемстваў збанкрутавалі і спынілі сваё існаванне. Нават буйня кар
парацыі панеслі сур’ёзныя страты. Барацьба ўрада з крызісам за кошт скарачэння 
выдаткаў у сацыяльнай сферы толькі пагаршала становішча. Пагроза эканамічнага 
хаосу і рэвалюцыі станавілася ўсё больш відавочнай.

У гэтых умовах актывізавала сваю палітычную дзейнасць нацысцкая партыя. 
А. Гітлер прапанаваў прывабную для розных сацыяльных сіл праграму развіцця 
нямецкага грамадства. Яна знайшла падтрымку ў шырокіх пластоў насельніцтва, 
знясіленага крызісам. Яны былі зацікаўлены ў такіх палажэннях праграмы, як 
пенсійнае забеспячэнне, роўнасць у адукацыі, абарона правоў рабочых і г. д. Нем-
цаў вабіла ідэя ліквідацыі абмежаванняў Версальскага дагавора і стварэння моцнай 
Германіі. У выніку за нешматлікую партыю Гітлера на выбарах 1930 г. прагаласа-
валі 6,5 млн немцаў. НСДАП стала другой па колькасці партыяй у рэйхстагу. Ва-
енна-палітычныя колы сталі падтрымліваць яе як палітычную сілу, здольную праду
хіліць рэвалюцыю ў краіне.

30 студзеня 1933 г. прэзідэнт П. фон Гіндэнбург зацвердзіў А. Гітлера на пасаду 
рэйхсканцлера (прэм’ер-міністра) Германіі. Неўзабаве рэйхстаг надзяліў урад Гітлера 
надзвычайнымі паўнамоцтвамі, уключаючы права выдаваць заканадаўчыя акты. Пар
ламент ператварыўся ў фактычна безуладны орган. У Германіі з’явіліся першыя кан-
цэнтрацыйныя лагеры, пачаліся чыстка бібліятэк і спальванне ідэалагічна «шкодных» 
кніг. У снежні 1933 г. былі забароненыя ўсе палітычныя партыі, акрамя НСДАП. 
А пасля смерці П. фон Гіндэнбурга А. Гітлер стаў сумяшчаць пасты прэзідэнта і канц
лера. Пазней ён быў абвешчаны пажыццёвым канцлерам і фюрарам (правадыром) 
нямецкага народа. Такім чынам, уся ўлада ў краіне засяродзілася ў руках А. Гітлера. 
У Германіі склалася новая дзяржава. На змену Веймарскай рэспубліцы прыйшоў 
Трэці рэйх.

1. �Якія прычыны прывялі да эканамічнага крызісу, што выбухнуў у 1929 г.? Чаму 
ён прыняў сусветны характар?

2. �Ці адбываюцца эканамічныя крызісы ў наш час? Прывядзіце прыклады.
3. �Якія меры былі прапанаваны прэзідэнтам Ф. Рузвельтам для вываду ЗША з эка-

намічнага крызісу? Як вы лічыце, якая роля асабіста прэзідэнта ў пераадоленні 
крызісу ў краіне?

4. �Растлумачце, чаму ў гады сусветнага эканамічнага крызісу практычна ўва ўсіх 
краінах узрасла роля дзяржавы.

5. �Вызначце аб’ектыўныя і суб’ектыўныя фактары, якія спрыялі прыходу нацыстаў 
да ўлады ў Германіі.

У 1924 г. на выбарах у рэйхстаг НСДАП атрымала 3 % галасоў выбаршчыкаў, у ліста-
падзе 1933 г. — 92,11 % галасоў, у выніку чаго нацысты занялі ўсе месцы ў рэйхстагу. 
Растлумачце, чаму насельніцтва Германіі падтрымала праграму А. Гітлера.

10 мая 1933 г. было спалена 
больш за 25 тыс. кніг, якія не 
адпавядалі ідэалогіі нацыянал-
сацыялізму, што стала 
пачаткам эпохі дзяржаўнай 
цэнзуры і кантролю над 
культурай

§ 5. �Барацьба супраць фашызму ў еўрапейскіх краінах 
напярэдадні Другой сусветнай вайны

У якіх заходнееўрапейскіх краінах фашысты прыйшлі да ўлады? Якія прычыны гэтаму са­
дзейнічалі?

Умацаванне фашысцкіх рэжымаў у  шэрагу краін паставіла еўрапейскую суполь
насць перад неабходнасцю пошуку шляхоў і сродкаў барацьбы супраць фашызму. 
Найбольш значны ўнёсак у арганізацыю антыфашысцкага руху зрабілі левыя палі-
тычныя сілы.

Зацвярджэнне фашысцкага рэжыму ў Германіі. Прыйшоўшы да ўлады і распра-
віўшыся са сваімі палітычнымі сапернікамі, нацысцкая партыя перайшла да ўма-
цавання фашысцкага рэжыму ў краіне. Фашысты ўсталявалі татальны кантроль 
над эканомікай і грамадствам. А. Гітлер здолеў хутка вывесці краіну з крызісу, 
ліквідаваць беспрацоўе і прыкметна павысіць узровень жыцця. Пасля гэтага ён 
пачаў узмоцнена рыхтавацца да заваявання абяцанай ім германскай нацыі 
«жыццёвай прасторы». Практычна ўсе галіны прамысловасці працавалі на будучую 

Франклін Дэлана Рузвельт (1882—1945) — ​дзяр-
жаўны і палітычны дзеяч ЗША. У 1928 г. быў абра-
ны губернатарам штата Нью-Ёрк, дзе распачаў шэ-

раг рэформаў, якія апярэдзілі «новы курс». Зацвердзіў 
праграму страхавання беспрацоўных. Заяўляў, што дапа-
мога беспрацоўным павінна разглядацца ўрадам не як 
дабрачыннасць, а  як абавязак перад грамадствам. 
У 1932 г., будучы кандыдатам ад Дэмакратычнай партыі, 
атрымаў пераканаўчую перамогу на прэзідэнцкіх выбарах. 
Стаў 32-м прэзідэнтам ЗША. Абіраўся на гэты пост чатыры 
разы запар — ​адзіны выпадак за ўсю гісторыю ЗША, калі 
прэзідэнт быў абраны больш чым на два тэрміны насупе-
рак традыцыі, якая склалася яшчэ з часоў Дж. Вашынгто-
на. У першыя сто дзён пасля інаўгурацыі прыняў значную частку законапраектаў 
«новага курсу». З 1933 па 1944 г. правёў 30 радыёперадач («Гутаркі ля каміна»), 
у якіх ён, не тоячы цяжкасцяў, казаў пра канкрэтныя меры па рэалізацыі «новага 
курсу», а таксама дзеянні ЗША падчас Другой сусветнай вайны. Карыстаўся пад-
трымкай практычна ўсіх пластоў насельніцтва.

ваенную экспансію. Пры гэтым нацысц-
кая партыя абапіралася на падтрымку 
значнай часткі насельніцтва.

У 1935 г. па ініцыятыве А.  Гітлера 
былі прыняты расісцкія законы. Цяпер 
грамадзянінам рэйха лічыўся толькі той, 
хто валодаў «нямецкай або роднаснай ёй 
крывёю». Законы былі накіраваны перш 
за ўсё супраць яўрэяў. Прадстаўнікі гэтай 
нацыянальнасці пазбаўляліся палітычных 
правоў, ім закрываўся доступ да публіч-
ных пасад, забараняліся шлюбы з нем
цамі. Фактычна яўрэі былі пастаўлены 
па-за законам. Пачалася іх ізаляцыя па 
нацыянальнай, «расавай» прымеце. У да-
лейшым у дачыненні яўрэяў, а таксама 
цыганоў пачала праводзіцца палітыка 
фізічнага знішчэння.

Умацаванню фашысцкага рэжыму 
ў Германіі спрыяла эканамічная дапамо-
га фінансавых і прамысловых колаў Вя-
лікабрытаніі і ЗША. У канцы 1930-х гг. 
Англія стала гандлёвым партнёрам Гер-
маніі. У гэты ж час амерыканцы пачалі 
будаваць у Германіі буйня нафтапера
працоўчыя заводы. З  ЗША ў  Германію 
таемна дастаўлялася сучаснае абсталя-
ванне для авіяцыйных заводаў.

Народны фронт у  Францыі. Пагроза 
фашызму ў Еўропе выклікала супраціў дэ-
макратычных сіл. Асабліва моцным ён быў 
у Францыі і Іспаніі.

У 1932 г. у Францыі да ўлады прый-
шоў прагрэсіўны ўрад партый так званага 

Выдаткі на ўзбраенне ў Трэцім рэйху

Як называецца працэс нарошчвання 
дзяржавай ваеннай магутнасці? 
З якой мэтай Германія павялічвала 
выдаткі на ўзбраенне? Ці былі 
парушаны якія-небудзь рашэнні 
Версальскага мірнага дагавора?

Беспрацоўе ў Германіі 
ў 1933—1939 гг. (тыс. чал.)

Высветліце, якім чынам Германія здолела вырашыць праблему беспрацоўя.

левага блока на чале з радыкал-сацыялістамі. Фашысцкія групоўкі і арганізацыі 
разгарнулі актыўную барацьбу супраць камуністаў і сацыялістаў. У 1933—1934 гг. 
сітуацыя абвастрылася да мяжы. У Парыжы рэгулярна адбываліся сутычкі паміж 
правымі і левымі з ужываннем зброі.

6 лютага 1934 г. фашысцкія лідары арганізавалі ў Парыжы антыўрадавую 
маніфестацыю. Дэманстранты распачалі штурм парламента з мэтай дзяржаўна-
га перавароту. Паліцыя адкрыла агонь на паражэнне, і фашысты былі вымуша-
ны адступіць. Такім чынам, спроба прыходу фашыстаў да ўлады ў Францыі са-
рвалася.

У 1935 г. у Францыі праходзілі масавыя антыфашысцкія маніфестацыі. 
Камуністы і сацыялісты сталі аб’ядноўвацца для сумесных дзеянняў. 14 ліпеня 
1935 г. да гадавіны ўзяцця Бастыліі была арганізавана сумесная дэманстрацыя 
каля 500 тыс. чалавек на чале з кіраўніком камуністычнага руху Марысам Та-
рэзам, лідарамі сацыялістаў і радыкал-сацыялістаў Леонам Блюмам і Эдуардам 
Даладзье. Гэты дзень лічыцца датай заснавання кааліцыйнага аб’яднання На-
родны фронт.

На парламенцкіх выбарах у маі 1936 г. Народны фронт атрымаў перамогу. Былі 
распушчаны і раззброены фашысцкія арганізацыі. Урад Народнага фронту на чале 
з сацыялістам Л. Блюмам пашырыў правы прафсаюзаў і сацыяльнае заканадаўства 
і правёў беспрэцэдэнтныя ў гісторыі Францыі сацыяльныя рэформы. Усталёўваў-
ся 40-гадзінны працоўны тыдзень, стаў аплачвацца штогадовы адпачынак працяг-
ласцю 14 дзён. Былі ажыццёўлены нацыяналізацыя чыгунак, частковая нацыяна-
лізацыя ваеннай прамысловасці, павялічаны падаткі на вялікія даходы, пастаўлены 
пад кантроль дзяржавы Банк Францыі. Аднак французскія фінансавыя колы сталі 
масава выводзіць капіталы за мяжу, што спрыяла росту інфляцыі. У 1937 г. фран-
цузскую эканоміку ахапіў новы крызіс. Узровень прамысловай вытворчасці знізіў-
ся да 70 % у параўнанні з 1929 г.

У гэты ж час першапачатковае адзінства партый у Народным фронце стала 
разбурацца. Прычынай таму паслужыла іх рознае стаўленне да праблем знешняй 
палітыкі, у прыватнасці, да пытання ўмяшання ў грамадзянскую вайну ў Іспаніі, 
якая разгарэлася ў 1936 г. Пасля падпісання Мюнхенскага пагаднення 1938 г. 
Народны фронт канчаткова распаўся. Да ўлады прыйшоў урад Э. Даладзье, які 
ліквідаваў сацыяльныя гарантыі, а ў 1939 г. забараніў дзейнасць Камуністычнай 
партыі.

Народны фронт быў першым вопытам знаходжання ва ўладзе ў Францыі сацыя-
лістаў. Ён не змог выстаяць з прычыны ўздзеяння двух неспрыяльных фактараў: знеш
няга (вельмі напружанага міжнароднага становішча) і  ўнутранага (процідзеянне 
фінансавай эліты). Аднак вопыт Народнага фронту стаў натхняльным прыкладам для 
левых партый у Францыі ў будучыні.



30

Раздзел I. Краіны Еўропы і ЗША ў 1918—1939 гг.

Народны фронт і грамадзянская вай-
на ў Іспаніі. У 1931 г. у Іспаніі пала манар
хія. Да ўлады прыйшлі прыхільнікі рэс-
публікі. Кароль Альфонса XIII пакінуў 
краіну, але не падпісаў адмову ад трона. 
Часовы ўрад у чэрвені 1931 г. абвясціў 
Іспанскую рэспубліку. Парламент, у якім 
большасць месцаў займалі сацыялісты, 
прыняў антыклерыкальныя законы, кан
фіскаваў багацці Ордэна езуітаў. Усё гэта 
выклікала незадаволенасць правых, 
пачаўся вывад капіталаў з краіны. Акты-
візаваўся фашысцкі рух, які карыстаўся 
папулярнасцю ў каталіцкіх колах.

У лютым 1936 г. да ўлады ў Іспаніі 
прыйшоў урад Народнага фронту ў скла
дзе сацыялістаў, камуністаў і леварэс
публіканскіх партый. Усіх іх аб’ядноў-
вала ідэя барацьбы з фашызмам. Пра-
выя, пацярпеўшы паражэнне на 
выбарах 1936 г., ажыццявілі ваенны 
мяцеж на чале з генералам Франсіска 
Франка.

У Іспаніі пачалася грамадзянская 
вайна, якая доўжылася з ліпеня 1936 г. 
па красавік 1939 г. Краіны Захаду ў да-
чыненні Іспаніі праводзілі палітыку 
неўмяшання. Такая нейтральная палі-
тыка была выгадная франкістам, бо 
бяздзейнасцю заходніх дзяржаў скары-
сталіся фашысцкія Германія і Італія. 
Германія накіравала на дапамогу іспан
скім фашыстам войскі колькасцю 
больш за 50 тыс. чалавек, а Італія — ​

Грамадзянская вайна ў Іспаніі (1936—1939)

Каля 35 тыс. добраахвотнікаў прыбылі 
з 53 краін у Іспанію для ўступлення 
ў інтэрнацыянальныя брыгады.  
Барселона. 1936 г.

больш за 200 тыс. Іспанскіх антыфа-
шыстаў падтрымлівалі СССР, Камін
тэрн, Мексіка і  ў  пачатку вайны 
Францыя. З  кастрычніка 1936 г. на 
баку рэспубліканцаў у Іспаніі ваявалі 
інтэрнацыянальныя брыгады, якія 
складаліся з  замежных валанцёраў, 
пераважна камуністаў.

Увесну 1937 г. у Іспаніі адбылася 
кансалідацыя фашысцкіх сіл. Фашысц
кую партыю ўзначаліў Ф. Франка, аб-
вешчаны генералісімусам. Яму быў 
прысвоены тытул каўдыльё — ​правады
ра іспанскага фашызму. У  сакавіку 
1939 г. фашысты здолелі ўзяць Мад-
рыд, а ўжо ў пачатку красавіка ўся тэ-
рыторыя рэспублікі апынулася пад іх 
кантролем. Так ва ўладзе ў Іспаніі з дапамогай Германіі і Італіі ўмацаваўся фашысц
кі рэжым Ф. Франка.

Антыфашысцкі рух. Антыфашысцкі рух у Еўропе ўяўляў рэальную сілу. Дзякуючы 
вулічным выступленням антыфашыстаў былі сарваны фашысцкія путчы ў Аўстрыі, 
Вялікабрытаніі і Францыі. Антыфашысты стваралі ваенізаваныя дружыны, якія маг-
лі супрацьстаяць у вулічных сутычках фашысцкім. Антыфашысцкае супраціўленне 
ў Германіі ва ўмовах тэрору не набыло шырокага размаху. Сярод нямецкіх падпольных 
антыфашысцкіх арганізацый найбольш вядомая «Чырвоная капэла», створаная з да-
памогай савецкай разведкі.

Прыход фашыстаў да ўлады ў Германіі, узмацненне фашызму ў Еўропе выму-
сілі VII кангрэс Камінтэрна летам 1935 г. зацвердзіць новую стратэгію камуні
стычнага руху — ​стварэнне адзінага антыфашысцкага Народнага фронту. Ён па-
вінен быў злучыць ідэалагічна разнастайныя сілы, аб’яднаныя непрыманнем 
фашызму. Гэта рашэнне Камінтэрна спрыяла супраціву фашызму ў міжнародным 
маштабе.

1. �Прасачыце шлях, які прайшла Германія ад дэмакратычнай рэспублікі да таталі-
тарнай дзяржавы.

2. �У аснову нацысцкай ідэалогіі была пакладзена расісцкая тэорыя. Прывядзіце 
прыклады выяўлення расісцкай тэорыі ва ўнутранай палітыцы Германіі.

3. �На аснове аналізу дзяржаўнага ладу Германіі, які склаўся ў 1933—1939 гг., вы-
значце характэрныя рысы таталітарнага рэжыму.

4. �У якіх заходніх краінах стала магчымым аб’яднанне антыфашысцкіх сіл? Чаму? 
Якую форму набыло аб’яднанне левых сіл у гэтых краінах?

Інтэрнацыянальнае прывітанне «Рот фронт»  
і лозунг «Но пасаран» («Яны не пройдуць»)  

сталі сімваламі барацьбы з фашызмам


